
Uunga siunnersuut: Soraarnerussutisiaqalernissamut aaqqissuussinermut peqataasussaatitaaneq pillugu 

Inatsisartut inatsisaata allanngortinneqarnera pillugu Inatsisartut inatsisaat nr. Xx, xx.xxx 2022-meersoq. 

(Naliliineq, erseqqissaaneq aningaasartallu killiginik allannguineq) 

(Aningaasaqarnermut Naligiissitaanermullu Naalakkersuisoq) 

(Siullermeerneqarnera) 

Soraarnerussutisiaqarnissamut aaqqissuussinermut pinngitsoorani ilaanissaq pillugu Inatsisartut 

inatsisaata nr. 21, 28. november 2016-imeersup atorunnaarsinneqarnissaa pillugu siunnersuummik, 

kingusinnerpaamik UKA2023-mi, saqqummiussinissamut Naalakkersuisut peqquneqarnissaannik 

Inatsisartut aalajangaaffigisassaattut siunnersuut. 

(Inatsisartunut ilaasortaq Pele Broberg, Naleraq) 

(Siullermeerneqarnera) 

Qularutigineqassanngilaq, aningaasatigut oqimaassaqimmat naammattusaarinissaq, pisortanit 

utoqqalinersiutaannarnik isertitaqaraanni. Tamanna tunngavigalugu Demokraatit isumaqarput, 

silatusaarnerusoq nammineq soraarnerussutisianik ileqqaaraanni, aningaasaqarnikkut 

toqqissisimanarnerusumik utoqqalinissaq anguneqarsinnaammat. 

Taamaattumik UKA2016-mi amerlanerussuteqangaatsiartut partiit IA, Siumut, Naleraq, Demokraatit 

aamma Atassut, soraarnerussutisiaqalernissamut aaqqissuussinermut peqataasussaatitaaneq eqqupparput. 

Taamanili innuttaasuni partiinilu oqallinnerujussuaqalerpoq, inatsit qanoq ingerlanersoq. Taamani tamatta 

isumaqatigiissutigaarput inatsimmi siunertat pitsaasuusut taamatuttaarlu isumaqatigiissutigalugu 

inuiaqatigiit ajornartorsiutigigaat, amerlavallaat utoqqalinissaminnut ileqqaarisannginnerat. 

Uanili ajoraluartumik nassuerutigisariaqarparput, inatsit siunertarineqartutut atuutinngimmat. 

Assersuutigalugu takuarput, inoqartoq, pinngitsaalisaasumik ileqqaartinneqartunik naak, allami 

soraarnerussutisiaqarnermik aaqqissuussami ilaagaluarlutik. Taakku saniatigut inatsit imaasillugu 

allanngortinneqarsimavoq, minnerpaamik isertitallit soraarnerussutisiaqarnissamut 

ileqqaartariaqanngitsut. Uffa taakku, aaqqissuussami pingaarnertut eqqarsaatigineqarnikuni ilaasut. 

Maannakkullu pingaarutilimmi inissisimasutut taaneqarsinnaavugut, toqqarsinnaallugu aaqqissuussap 

aaqqissuuttuarnissaa, ersarissumik atorsinnaanngitsoq takoreerlugu imaluunniit aaqqissuussap 

atorunnaarsillluinnarnissaa toqqarsinnaallugu. Demokraatit isumaqarput, aaqqissuussaq 

atorunnaarsissagipput, inunnullu akisussaaffinngortillugu utoqqalinissaminnut ileqqaarnissaq. 

Taamatut oqaaseqaateqarluta pinngitsaaliissummik utoqqalinersianik ileqqaarnissamik inatsisip 

atorunnaarsinnissaa ilalerparput, siunnersuutillu tamaasa Aningaasaqarnermut- akileraartarnermullu 

ataatsimiititaliami suliarisassanngorlugit innersuullugit. 


